Çal aşıq, çal ustad, çalmaq vaxtıdır...

Dünyanın ən gözəl vaxtı, deyəsən, bizim uşaqlıq və ilk gənclik illərimizlə üst-üstə düşür. Insanların çoxu belə düşünür, belə iddia edir. Çox zaman biz bunu uşaqlığımızla əlaqələndirmədən, sadəcə “o vaxtlar gözəl idi” deyirik, o zamankı insanları və hadisələri, onların içində də özümüzü və həyatımızı fərqli - daha yaxşı və daha rəngli görürük. Xatirələrin gözü belə görür. 

Gözlə görünən, səsi eşidilən, barmağımızla toxuna bildiyimiz maddi dünya həyatımızda nə qədər böyük rol oynasa da, ruhumuzu sığallayan, bizi sevincə qərq edən, bəzən də kədərləndirən hisslər dünyası bizi maddi dünyadan qoparıb öz isti qoynuna alır, layla çalır, əzizləyir. Dünya müəmmalarının təzadları ilə qarşılaşmağa macal tapmamış saf uşaq qəlbi tazə-tər hisslərlə coşur və bu çoşqunun gözü ilə dünyanı gözəl görür, daha doğrusu dünyanın gözəl tərəflərini daha çox görür və anlayır. O illərə bəzək vuran maddi və ya bioloji ahəng, nizam deyil. İçimizi dolduran, bizi hərəkətə gətirən, bəzən də göylərə qaldıran o kövrək duyğularla, onların qidalandırdığı ehtirasla, o bolluğun bizə bəxş etdiyi sevgi ilə yaşadığımız üçün o dünya bizə möcüzəli görünür, o ruh bizi sağlam saxlayır.
Uzun zaman aşıqlar kəndin musiqiçisi, şairi, yazıçısı, aktyoru, bəzi hallarda həm də ağsaqqalı hesab olunub. Aşıq eli daha mənalı, şən yaşatmağa çalışıb, el də aşığı yaşadıb. Toy, nişan və sünnət məclisləri, qonaqlıqlar, dağlara köç etmək, dağ döşündə məclislər aşıqlarsız mümkün olmazdı, ustad aşıqları isə əl-əl gəzərdilər. İki aşığın üz-üzə dayanıb deyişməsi, “aldı görək nə dedi”si, dastan söyləməsi, zarafatlaşması məclislərin canı idi. Borçalıdan Əmrah və Kamandar, Tovuzdan İmran və Əkbər qoşa məclis aşıqları kimi çox sevilirdilər. Qarayazıda, Kür çayının sol (alt) tərəfində ustad aşıqlar arasında ən çox sayılan Aşıq Alxan və Aşıq Aslan (kənd deyilişiylə Asdan) idi. Düzünü demək lazımdır ki, Kürüstü (Kürün sağ tərəfi) aşıq ənənəsi nisbətən daha zəngin idi. Həm Türkiyəli, həm Borçalı aşığı hesab olunan Şennik (Şenlik), Xındı Məmməd, Hüseyn Saraçlı, Əmrah, Kamandar öz zamanlarında məşhurlaşdılar və aşıq sənətinin görkəmli nümayəndələri, böyük ustadlar kimi yaddaşlarda, xatirələrdə, məqalə və kitablarda qaldılar. Küraltının ustad aşığı Aşıq Alxan idi. O, özünü Alxan Qarayazılı kimi təqdim edirdi. Gözəl dastançı idi, deyilənə görə dastan xəzinəsi idi. Çox şagirdlər (şəyirdlər) yetişdirmişdi. Onların arasında Aşıq Aslan seçilirdi, Alxandan sonra o oldu ustad aşığımız. Özünü daha təvazökar ləqəblə, doğma kəndinin adı ilə təqdim etdi – Aşıq Aslan Kosalı. Alxan “mən İsaxan və Xozeyin Hacıbayramlıların aşığı olmuşam” deyərdi (Xozeyin özü gözəl saz çalar və pəsdən oxuyarmış). Alxan artıq 1920-ci illərin ikinci yarısında gənc olsa da, seçilən aşıqlar cərgəsindəymiş, hörmətli məclislərə dəvət olunarmış. Gələcək aşıq Aslan o illərdə (1929) dünyaya göz açmışdı. Xozeyinin oğlu Musa yaşca ondan böyük idi, saz çalar, oxuyardı. Aslan onu və saz sənətindən xəbərdar olan digər dost-yoldaşları dinləməkdən yorulmaz, onlardan öyrənərmiş. Lakin aşıqlıq və saz sənətinin incəliklərinə bələd olmaq üçün ustad Aşıq Alxana səyirdlik etmək qərarına gəldi, ustadın yaddaşını öz yaddaşına köçürdü, sənətə yaradıcı yanaşdı, özünəməxsus üslub formalaşdırdı.
Aşıq Aslan zil və təmiz səsi ilə seçilirdi, bu, indi də özünü tam göstərir. Ustad qədri bilməsi, ustadını həmişə hörmətlə anması qeyd olunmalıdır. Təvazökarlıq aşıqların hamısına məxsus bir sifət deyil. Lakin Aşıq Aslan doğrudan da təvazökar insandır. Aşıqlarda çox rast gəlinən mənəm-mənəmlik onda yoxdur. Davranışı sadə, nəzakəti yerindədir. Öz həmkarlarını tərifləməkdən qəti çəkinməz, qısqanclıq göstərməz, məsələn, Aşıq Kamandar kimi sənətkarlar haqqında irili-xırdalı məclislərdə həmişə ürəkdən təriflər söylər. Öz şeirləri və ümumiyyətlə sənəti haqqında çox danışmaz. Özünü çəkməz, başqalarından ayırmaz. Onun həyat fəlsəfəsi belədir:
                 Hər könül özünə hamıdan başdı,
                 Özünü çox çəkmə, olma təlaşdı,
                 Adəm övladları cümlə qardaşdı,
                 İnsanı insandan seçməyə dəyməz.

Aşıq Aslan zəhmətkeş bir insandır, təsərrüfatı yaxşı biləndir . Quranı, İslamı bilən ürfan əhlidir. Hər insanın həyatda öz hədəfi, öz yeri, işi-gücü, məsuliyyəti olduğuna, dünyada bir nizam olduğuna inanır:
                   Bu dünyadan mətləbini almamış,
                   Atanı-ananı yola salmamış,
                   Şah dağıtək qocalıb ağarmamış,
                   Bu fani dünyadan köçməyə dəyməz.

Uşaqların çoxu kimi mən də “Koroğlu” dastanının vurğunu idim. Beşinci, ya altıncı sinif şagirdi ikən dastanın Təhmasib tərəfindən nəşr edilmiş geniş variantını oxumuşdum. Kitabın sonunda xırda hərflərlə əlavələr verilmişdi, “Koroğlu və Ağca quzu” da orada idi. Bu qol məndə qəribə hisslər doğurmuşdu, Pərizad xanımın cadugərliyi, müxtəlif heyvan cildinə girməsi dastanın əsas hissəsinin məndə yaratdığı ruha sanki uyğun gəlmirdi. Bir dəfə Aşıq Alxandan bu barədə fikrini soruşdum. O, bir az danışdı və “Aşıq Aslan bunu yaxşı bilir” dedi. Mən nədənsə Aşıq Aslana müraciət etmədim, o zaman yaxşı tanımadığıma görəmi, ya utandığıma görəmi, bilmirəm.  Amma Aşıq Alxanın haqlı olduğunu sonralar başa düşdüm, “Koroğlu”nun Ağca quzu və Pərizad xanımla bağlı qolları  (eləcə də başqa dastan variantları) Aşıq Aslan Kosalının ifasında folklorşünas Elxan Məmmədli tərəfindən yazıya alındı, nəşr olundu (o cümlədən Türkiyədə).
Doğrudur, artıq mənim gəncliyimdə, özümü və ətrafı az-çox dərk etdiyim məktəb illəri ərzində aşıqlara münasibətdə vəziyyət dəyişməkdəydi, aşıqların meydanı daralmağa başlamışdı. Zaman dəyişmişdi. Həmin dövrün yaşlı insanları “eh, əvvəllər gözəl idi, aşıq məclisləri sevilirdi, aşıqsız məclis olmazdı. İndi hər şey dəyişib” deyirdilər və yəqin ki, onlar qismən də olsa haqlı idilər. Bir şey həqiqətdir ki, əvvəllər aşıq məclislərindən ləzzət alanlar əksəriyyət təşkil edirdi (kəndlərdə), indi belə deyil. Lakin bu tək aşıq musiqisinəmi aiddir? Klassik musiqi haqqında da bunu demək olar, folklor haqqında da, ənənəsi olan digər sənət növləri haqqında da. İndi hər sahənin öz həvəskarları, öz vurğunları var, sayları çox olmasa da var və yəqin ki, var olacaq...
Kəndə gedəndə, bəzən də təsadüfdən-təsadüfə Bakıda Aşıq Aslana qulaq asıb öz uşaqlığıma, gəncliyimə dönürəm və ya könlümüzün memarı olan duyğulara dalır, hisslərə qapılıram. 

                      Laylası əksikdir nazik ömrümün

                      Çal, aşıq, çal, ustad, çalmaq vaxtıdır...

Sağ ol, Aşıq Aslan! Sağ ol, ustad!
                                                                                      Hamlet İsaxanlı 

